
VENDIM
Nr. 45, datë 18.3.2022

MBI MIRATIMIN E DISA SHTESAVE DHE NDRYSHIMEVE NË KODIN E
RRJETIT TAP, ME PROPOZIM TË SHOQËRISË TAP AG, MIRATUAR ME

VENDIMIN NR. 97, DATË 15.6.2020, TË BORDIT TË ERE-s
Në zbatim të nenit 16, të ligjit nr. 43/2015, “Për sektorin e energjisë elektrike”, i ndryshuar;

neneve 13; 15, pika 1, germa “a”; 16, pika 24 dhe nenit 108, të ligjit nr. 102/2015, “Për sektorin e
gazit natyror”, i ndryshuar; nenit 22, të vendimit nr. 97, datë 15.6.2020, të Bordit të Entit
Rregullator të Energjisë (ERE), “Për miratimin e Kodit të Rrjetit TAP”; direktivës 2009/73/EC
së Parlamentit dhe Këshillit të Evropës, e 13 korrikut 2009 “Në lidhje me rregullat e përbashkëta
për tregun e brendshëm të gazit natyror dhe shfuqizimin e direktivës 2003/55/EC”; rregullores
së Parlamentit dhe Këshillit të Evropës, 942/2019, e datës 5 qershor 2019, “Për krijimin e një
agjencie të Bashkimit Evropian për bashkëpunimin e rregullatorëve të energjisë”; rregullores së
Parlamentit dhe Këshillit të Evropës 715/2009, e 13 korrikut 2009, e ndryshuar, me vendimin e
Komisionit të 24 gusht 2012, rregullores së Komisionit të BE-së 312/2014, e datës 26 mars 2014;
“Mbi kushtet për akses në rrjetet e transmetimit të gazit natyror” rregullores së Komisionit të BE-
së 2017/459, e datës 16 mars 2014, “Për krijimin e një kodi të rrjetit për balancimin e gazit të
rrjeteve të transmetimit; vendimit të Komisionit Evropian të datës 16 maj 2013, i cili përmban
“Përjashtimin e tubacionit Trans Adriatik nga kërkesat për aksesin e palëve të treta, rregullimin e
tarifave dhe ndarjen e pronësisë, të përcaktuara në nenet 9, 32, 41(6), 41(8) dhe 41(10) të
direktivës 2009/73/EC; dispozitave të Opinionit Përfundimtar të Përbashkët të Rregullatorëve të
Energjisë mbi Aplikimin e Përjashtimit të TAP AG, datë 6 qershor 2013, lëshuar nga autoritetet
sipas direktivës 2009/73/EC (Opinioni Përfundimtar i Përbashkët), nenit 4.7.1 të Opinionit
Përfundimtar të Përbashkët; dispozitat e rregullores 715/2009 dhe të kodeve evropiane të rrjetit,
të cilat nuk janë në konflikt me Opinionin Përfundimtar të Përbashkët; letra dërguar nga TAP
AG, më datë 24 dhjetor 2021; letra dërguar nga TAP AG, më datë 7 mars 2022; si dhe nenit 113,
pikat 1 dhe 3, e ligjit nr. 44/2015, “Kodi i Procedurës Administrative të Republikës së
Shqipërisë” dhe nenit 26 të rregullores “Për organizimin, funksionimin dhe procedurat e ERE-sP,
miratuar me vendimin e Bordit të ERE-s, nr. 96, datë 17.6.2016, Bordi i ERE-s në mbledhjen e tij
të datës 18.3.2022, mbasi shqyrtoi relacionin e përgatitur nga Drejtoria e Gazit Natyror me nr.
381 prot., datë 17.3.2022, “Mbi kërkesën e Gazsjellësit Trans Adriatik (TAP) AG për shqyrtimin
e propozimeve për aprovimin e ndryshimeve në Kodit e Rrjetit TAP”, miratuar nga Bordi i ERE-
s me vendimin nr. 97, datë 15.6.2020”,

konstatoi se:
- TAP AG, në datën 1 shtator 2011, dorëzoi pranë Entit Rregullator të Energjisë (ERE) të

Shqipërisë një “Kërkesë përjashtimi për Gazsjellësin Trans Adriatik”, në përputhje me nenin 22
të direktivës së gazit 2003/55/EC.

- TAP AG paraqiti një “Aplikim përjashtimi për Gazsjellësin Trans Adriatik”, pranë Ministrisë
Italiane të Zhvillimit Ekonomik (ARERA), në datën 29 gusht 2011; pranë Autoritetit Rregullator
për Energjinë të Greqisë (RAE), në datën 31 gusht 2011, ashtu siç parashikohet në nenin 36 të
direktivës së gazit 2009/73/EC.

- Në muajin qershor 2013, ministria përgjegjëse e qeverisë italiane, RAE dhe ERE morën
vendimin e përjashtimit duke miratuar Opinionin Përfundimtar të Përbashkët një dokument që
është shkruar në mënyrë të përbashkët nga ARERA, RAE dhe ERE dhe e ndryshuan për t’u
pajtuar me vendimin e Komisionit [C (2013)2949 përfundimtar] datë 16 maj 2013 dhe morën
parasysh Opinionin 1/2013 të Sekretariatit të Komunitetit të Energjisë datë 14 maj 2013.

- Në dokumentin e përmendur më sipër, përjashtimi nga dispozitat e neneve 9 (veçimi), 32
(aksesi i palëve të treta TPA) për kapacitetin fillestar prej 10 miliardë metër kub/në vit, dhe nenet
41.6, 41.8, 41.10 (tarifat e rregulluara) të direktivës së gazit i janë dhënë TAP AG për një periudhë



prej 25 vjetësh, duke filluar nga data komerciale e funksionimit (Commercial Operation Date), sipas
disa kushteve. Midis të tjerash, sipas nenit 4.7.1, të Opinionit Përfundimtar të Përbashkët, TAP
AG është e detyruar t’u paraqesë për miratim autoriteteve Kodin e Rrjetit të TAP jo më vonë se
12 muaj para datës komerciale të vendosjes në funksion.

- Bazuar në nenit 4.7.1 të Opinionit Përfundimtar të Përbashkët, Kodi i Rrjetit duhet të
pajtohet me të gjitha dispozitat e rregullores 715/2009 dhe të Kodeve Evropianë të Rrjetit të cilat
nuk janë në konflikt me kushtet e Opinionit Përfundimtar të Përbashkët.

- Në vijim të detyrimeve të FJO-së, dhe pas konsultimit publik, Kodi i Rrjetit është miratuar
nga autoritetet në vitin 2020 (Arera Deliberation 218/2020/R/gas, vendim ERE nr. 97 datë
15.06.2020) RAE (vendimi 1036/2020 – Fletorja e Qeverisë B. ‘2928/17.7.2020).

- Kodi i Rrjetit TAP zbatohet për të gjithë transportuesit mbi baza jodiskriminuese, si për
transportuesit që mbajnë kapacitetin fillestar ashtu edhe për transportuesit e mundshëm të
ardhshëm të kapacitetit zgjerues.

- TAP AG filloi aktivitetin e tij më 15 nëntor 2020 ndërsa volumet e para të gazit u
transportuan më 31 dhjetor 2020.

- Pas një përvoje operative vjetore dhe, gjithashtu, pas disa reagimeve nga forumi i palëve të
interesuara të TAP-it, ky i fundit nisi një proces rishikimi të Kodit të Rrjetit TNC-së sipas nenit
22.1 (f) të TNC-së për të përfshirë disa ndryshime që synojnë përmirësimin e proceseve të
regjistrimit dhe menaxhimit të kredisë.

- TAP AG, me letrën e datës 29 dhjetor 2021, pas konsultimit me përdoruesit, u paraqiti
Autoriteteve një propozim për disa ndryshime në Kodin e Rrjetit të evidentuar në aneksin A.
Shtesat dhe ndryshimet kanë të bëjë me:

- Shtesat funksionale për të bërë më efikase formalitetet e nevojshme për marrjen dhe ruajtjen
e statusit të “përdoruesit të regjistruar’’, të nevojshëm për të kërkuar shpërndarjen e kapacitetit të
transportit;

- Futja e dispozitave që synojnë forcimin dhe bërjen më efikase të masave mbrojtëse për të
garantuar ekspozimin e TAP AG ndaj përdorueseve;

- Futja e dispozitave që lejojnë menaxhimin e një shërbimi transporti në drejtim të vëllimeve të
gazit të injektuar në rrjedhën e sipërme me përcaktimin e një pike të re virtuale hyrëse që përfshin
pikat fizike të Komotinit dhe Nea Mesimvrisë.

- TAP AG, në letrën e datës 7 mars 2022, dërgoi një përditësim të propozimit zyrtar me
versionin përfundimtar të Kodit të Rrjetit TAP për miratim nga tre Autoritetet, bazuar në nenin
22 të “Kodit të Rrjetit TAP”, të miratuar me vendim të Bordit të ERE-s nr. 97, datë 15.6.2020,
ndërmjet datave 12 tetor 2021 dhe 11 nëntor 2021, TAP ndërmori një konsultim publik për
rishikimin e propozimit për ndryshimin e Kodit të Rrjetit TAP.

- Ndryshimet në Kodin e Rrjetit të gazsjellësit TAP janë në përputhje me parimet e përfshira
në legjislacionin përkatës Evropian dhe Opinionin e Përbashkët Përfundimtar;

- Ndryshimet në Kodin e Rrjetit të transmetimit të gazit natyror të gazsjellësit TAP janë të
domosdoshme të miratohen, në bazë të arsyetimeve të përbashkëta me rregullatorët e tjerë të
përfshirë në Greqi (RAE) dhe Itali (ARERA) dhe të renditura në aneksin A të kësaj dispozite.

Për të gjithë sa më sipër, Bordi i ERE-s
VENDOSI:

1. Të miratojë së bashku me autoritetet rregullatore të Italisë (ARERA) dhe Greqisë (RAE),
ndryshimet në Kodin e Rrjetit TAP të raportuar në aneksin B, mbi bazën e arsyeve të
përbashkëta të përcaktuara në aneksin A.

2. Drejtoria e Gazit Natyror të njoftojë palët e interesit për vendim e bordit të ERE-s përfshirë
shoqërinë TAP AG, autoritetet rregullatore të Italisë (ARERA) dhe Greqisë (RAE), Sekretariatin
e Komunitetit të Energjisë (EnC), Ministrinë e Infrastrukturës dhe Energjisë, Ministrinë e
Financave dhe Ekonomisë, Autoritetin e Konkurrencës dhe shoqërinë “Albgaz” sh.a.



Ky vendim hyn në fuqi menjëherë.
Çdo palë e përfshirë në këtë procedurë mund t’i kërkojë ERE-s, brenda 7 ditëve kalendarike

nga data e marrjes së vendimit, rishikimin e vendimit të Bordit në rast se ka siguruar prova të reja
që mund ta çojnë Bordin në marrjen e një vendimi të ndryshëm nga i mëparshmi apo për gabime
materiale të konstatuara. Për këtë vendim mund të bëhet ankim në gjykatën administrative Tiranë,
brenda 45 ditëve kalendarike nga dita e publikimit në Fletoren Zyrtare.

Ky vendim botohet në Fletoren Zyrtare.
KRYETAR

Petrit Ahmeti










































































































































































































































